
Жоспары:
І.  Кіріспе 
1. Жаңа мектепке қойылатын жаңа талаптар.
ІІ. Негізгі  бөлім:

1. «Жобалық  оқыту»  әдісі – заманауи  технология.

2. Оқыту жобасының түрлері.
3. Оқыту жобасының құрылымы.
4. Бастауыш мектепте жобалық оқыту әдісін қолданудың ерекшеліктері.
5. Жобалық  оқыту  технологиясы  бастауыш   сыныптың оқу-тәрбие үрдісінде.
Бүгінгі таңдағы өркениетті елу елдің қатарына қосылуды мұрат тұтқан Тәуелсіз Қазақстанның қоғамы болашақ түлектерді, жедел өзгерісті дүниеде өмір сүруге дайындау қажеттігінен білім беру жүйесіне жаңа да күрделі талаптар қоюда. 

Бастауыш мектеп жоғары сыныптарда алатын жүйелі білім салаларының бастамасы ғана емес, оның негізі. Адамның жеке дара қасиеттерінің 70%-ы бастауыш мектеп  жасында қалыптасатыны мәлім.  Сонымен қатар балаға өмірде тек оқу, жазу, есептеу, тыңдау және сөйлеу сияқты негізгі дағдылар жеткіліксіз. Мектеп қабырғасынан шыққан әрбір адамға белгілі ойлау дағдылары мен тұлғалық қасиеттер қажет. Талдай білу, салыстыру, негізгісін ажырату, мәселені шешу, өз-өзіне әділ баға беру, жауапты, дербес болу, ойлап шығару (жаңалық ашу) және бірлесіп қызмет ете білу – қазіргі оқушының өмірге қажетті қасиеттері. 
«Жобалық оқыту әдісі» деген не?
Жобалау әдісі – бұл белгілі бір нәтижеге қол жеткізуге бағытталған оқушының өзіндік іс-әрекетін ұйымдастыру тәсілі. Ол дамып келе жатқан тұлғаның шығармашылық дербестігіне, қызығушылықтарына, өзін қызықтыратын мәселенің шешімін табу жолындағы іс-әрекет үстінде оның интеллектуалдық және физикалық мүмкіндіктерінің, еріктік қасиеттері мен шығармашылық қабілеттерінің  дамуына бағытталған. 

Заманауи педагогикада жобалық оқыту жүйелі пәндік оқытудың орнына емес, ал білім беру жүйелерінің компоненті ретінде сонымен қатар қолданылады. 

Жобалық оқыту әдісі оқу жобасын орындау барысында оқушының қиыншылықтарды жеңу үшін нақты жағдаяттарды басынан кешіруді,  құбылыстың, үдерістің түбіне жетуге қатыстыруды көздейді.   

 Оқу жобасына қойылатын талаптар:

1. Әлеуметтік маңызы бар міндеттің (мәселенің) бар болуы қажет – зерттеушілік, ақпараттық, тәжірибелік.

2. Жобаны орындау мәселені шешу бойынша іс-әрекетті жоспарлаудан, басқаша айтқанда – жобаны жобалаудан, атап айтқанда – өнімнің түрі мен презентацияның түрін анықтаудан басталады. 

3. Әр жоба, міндетті түрде, оқушылардың зерттеушілік жұмысын талап етеді. 
Жобалық іс-әрекеттің басты ерекшелігі – ақпарат іздеу. Ол кейін өңделеді, зерделенеді және жобалау тобының қатысушыларына ұсынылады.
4. Жоба бойынша жұмыстың нәтижесі өнім болып табылады.
Комплексті және көп мақсатты әдіс ретінде оқыту жобасының түрлері де көп. Жобадағы іс-әрекет түрінің басымдылығына қарай ол:

· Тәжірибелік бағытты;
· Зерттеушілік;
· Ақпараттық;
· Шығармашылық;
· Рөлдік болып бөлінеді.
Қатысушылар арасындағы байланыс сипатына қарай:

· сыныпішілік;

· мектепішілік;

· аймақаралық;

· халықаралық жобалар болады.
Жобаға қатысушылар санына қарай:
· жеке-дара

· топтық болады.
Ұзақтығына қарай:

· шағын жобалар (1 сабақ көлемінде орындалады);

· қысқа мерзімді (3-4 сабақ);

· орта мерзімді;

· ұзақмерзімді болып бөлінеді. 
Отандық және шетелдік педагогтар мен психологтардың пікірлерімен келіспеуге болмайды. Ол бойынша «жобалық оқыту сыныптық-сабақтық жүйені ығыстырып тастамау керек, оны «оқытудың тура және жанама түрлеріне» қосымша ретінде қолданған жөн»  

Жобалау әдісінің тиімділігі мен 7-10 жасар оқушылардың жас мүмкіншіліктерін ескере отырып, оны мектептік оқытудың бастауыш буынында қолдана бастаған жөн. Соған байланысты жобалау әдісінің ерекшеліктері мен оны бастауыш мектеп оқушыларымен ұйымдастырудың нұсқаларын қарастыру қажет.
